
Micincinm

Nà wɔngeh kugbɔnku kuu te ma bo

Uwien ya gbɔnku ni, bi yih kugbɔnkpiɛku nɛ micincinm. Kù wɔngeh
Uwien ñɛn' uŋɛndun nin binib ma bo nɛ. Ku ya gbɔnku nɛ wɔngeh ibiɛre
nin ijɛnd kɔn' uŋɛndun ni ma bo. Uwien kɔ̀n' nin ibiɛre ama ki gɛ̀nde' wɔ ń
jiin unisaal wɔn Uwien saan. Ku ya gbɔnku nɛ liɛbe' wɔngeh Israyɛl yaab
cin' ma bo.

Micincinm ya gbɔnku gbiire' ibɔk inan nɛ.
Libɔkkpiɛkl ni, (1-11) nì wɔngeh Uwien ñɛn' uŋɛndun nin binib nin

tiwɛnt nin tibont kɛ ma bo nɛ. Uwien là ñɛn' tibont tà kɛ nnɔ, tù là
mɔn nɛ, ama Adam nin Efa nɛ là kɛnde' Uwien ya kuɔl bo, ki cère' ibiɛre
kɔn' uŋɛndun ni. Nɛn saan nɛ Uwien là taa' migɛ̀ndm ki gben' uŋɛndun.
Uŋɛndun ya nib kɛ là kpo' kpɛkpɛl ki tì sièn' Nowe nin u'den yaab baba.
Ni ya puoli bó nɛ binib liɛbe' ki pɔre' ki gbien' kitink.

Libɔkliel ni (12-25), nì lienh Israyɛl yaab ya yaajɛ Abraham ya gbɛr
nɛ, ma bo Uwien yin' wɔ u siere' u'baa den ki paan' wɔn Uwien bo.

Libɔkl nta ni (26-36), nì lienh Abraham ya bijɛ Isaak nin u'yaabil Sakɔb
ya gbɛr nɛ. Wɔn Sakɔb nɛ maa' bijɛb piik nin bile bà yé Israyɛl ya dɛnsɛn
piik nin ile nnɔ.

Libɔkl nnan ni (37-50), nì lienh Sakɔb ya bijɛ Sosɛf ya gbɛr nin Israyɛl
yaab ñɛn' Esipt ya du ni ma bo nɛ. Kugbɔnku bugbɛn wɔknh tɛ ki teh
Uwien nɛ ñɛn' uŋɛndun nin unil nin nibonn nà kɛ te. Kù liɛbe' ki wɔknh
ki teh Uwien yíe unil, nɛ ki gu wɔ, ki tiɛn wɔn Uwien pùon' ipuon yà ki
dè wɔ nnɔ bó.

Uŋɛndun ya cincinm

1Micincinm, Uwien ñɛn' kutaaku nin kitink nɛ.
2Kitink ŋa là ŋmɔbe ki'donbo, nɛ bonn ŋa te ki'bo. Licinñunl là te

miñunciɛnm bo ni'kɛ saan, nɛ Uwien ya fuobm là dàanh uñungbɛn bo.

3Nɛn saan nɛ Uwien ye: Kuwenwenku ń tien, nɛ kuwenwenku tien'.»
4Uwien laa' kuwenwenku mɔn, nɛ u bore' kuwenwenku nin licinñunl.
5Uwien yin' kuwenwenku ki ye: uwien ni, nɛ ki yin' licinñunl ki ye:
kuñɔnku. Nì biire', ki faa'.Uwenkpiɛke ninɔ.

6Uwien liɛbe' ki ye: « Niba ń tien kí bore miñunm mà te tingi nin
miñunm mà te paaki.» 7Nɛ Uwien tien' nibonn nnɔ ki bore' miñunm mà
te tingi nin miñunm mà te paaki. Nì là tien' nnɔ nɛ. 8Uwien yin' nibonn
nnɔ "kutaaku". Nɛ nì biire' ki faa', wienle daali ninɔ.

9Nɛ Uwien ye miñunm mà te kutaaku ya tingi nnɔ ń taan kí duɔn
bùol liba ŋɔ liwɛl ń duɔn. Nɛ nì tien' nnɔ. 10Uwien yin' liwɛl là duɔn' nnɔ
"kitink", ki yin' miñunm taan' ki duɔn' nà bó nnɔ miñunciɛnm. Uwien laa'
nì mɔn. 11Nɛn gɛ̀bre', nɛ Uwien ye tibonpɛkaar kɛ ya bol ń pɛ kitink bo.
Timɔluonkaar kɛ ya bol ń pɛ kitink bo kí li luonh, isiluonkɛ ń pɛ kitink bo
kí li luonh isibi yà li fre kí pɛ. Nɛ nì tien' nnɔ. 12Tibonpɛkaar pɛn' kitink
bo. Timuɔr tà luonh imɔbi kɛ ya bol pɛn', nɛ isiin yà luonh isibi kɛ ya bol
pɛn'. Uwien laa' nì mɔn. 13Nì biire', ki faa'. Wienta daali ninɔ.

14Uwien liɛbe' ki ye: « Tiwenwent ń tien paaki bó ŋɔ kí bore kuñɔnku
nin uwien ni, kí li yé tidɛ̀rt tà wɔngeh tinacent ya yo, ki wɔngeh idɛn,
ki wɔngeh ibin. 15Tiwenwent ń li te paaki bó ki li wendeh kitink bo.»
Nɛ nì tien' nnɔ. 16Nɛ Uwien tien' tiwenwenciɛnt tule. Kucɛnciɛnku ń li
wendeh uwien ni, ŋɔ kuwawaaku ń li wendeh kuñɔnku, ki tien' iŋmaabi
mɔ. 17Uwien kàan' tù paaki bó, ŋɔ tu ń li wendeh kitink bo, 18kí li wendeh
uwien ni nin kuñɔnku, kí bore kuñɔnku nin uwien ni. Uwien laa' nì mɔn.
19Nì biire', ki faa'. Wienan daali ninɔ.

20Uwien tí ye: « Tibonfuobt kɛ ya bol ń gbe miñunciɛnm ni. Inuɔn
ń li laanh paaki kí dàan kitink bo.» 21Uwien ñɛn' miñunm ni ya
wɛnfuobcɛnciɛnt nin tiwɛnt tà kɛ fuobe miñunm ni ibol ibol haali na
ŋmɔbe biɛn nin inuɔn kɛ ya bol. Uwien laa' nì mɔn. 22Nɛ Uwien tien'
tù mimɔnm ki ye: « Pɔ̀re mɛn, kí yɛbre kí gbien miñunciɛnm, inuɔn mɔ ń
pɔ̀re kitink bo.» 23Nì biire' ki faa'. Wienŋun daali ninɔ.

24Nɛ Uwien ye : «Tibonfuobt kɛ ya bol ń gbe kitink: Iden ya wɛnt nin
tibonbɛlnkaar nin kumuɔku ni ya wɛnt, tù'kɛ ibol ibol.» Nɛ nì tien' nnɔ.
25Uwien ñɛn' kumuɔku ni ya wɛnt kɛ ya bol nin iden ya wɛnt kɛ ya bol
nin tibonbɛlnkaar kɛ ya bol. Uwien laa' nì mɔn.



3 Micincinm 1–2

Uwien ñɛn' unisaal ma bo.

26Nɛ Uwien ye : « Tí ñɛn unisaal wɔ ń li tuke ti'nɛnnɛnku, ki naan tɛ,
ki li ŋmɔbe mituɔm miñunciɛnm ni ya jɛn bo nin inuɔn yà te paaki bó
nin tiwɛnkobr bo nin kitink kɛ bo nin tibonbɛlnkaar tà kɛ bɛlnh kitink
bo. 27Uwien là ñɛn' unil ki nɛnge' u'ba. U ñɛn' wɔ Uwien ya nɛnnɛnku
nɛ. U ñɛn ujɛ nin upii nɛ. 28Nɛ ki tien' bɛ mimɔnm ki ye : « Pɔ̀re mɛn,
kí yɛbre, kí gbien kitink ki li ŋmɔbe ki'bo mituɔm. Ni li ŋmɔbe mituɔm
miñunciɛnm ni ya jɛn bo nin inuɔn yà te paaki bó nin tibonfuobt tà kɛ
cuonh kitink bo.» 29Uwien tí ye: « N taa' imɔbol yà kɛ luonh ibii ki te
utingbɛn bo nin isibol yà kɛ luonh ibi ki te utingbɛn bo ki de' nɛ. Nɛn nɛ li
yé ni'jier. 30N taa' timɔsɔnkt kɛ ya bol ki de' kitink bo ya wɛnkobr kɛ nin
paaki ya bonlaankaar kɛ nin nibonn nà kɛ cuonh kitink bo, nibonn nà kɛ
ŋmɔbe limiɛl, tù ń li yé bi'bo tijier. Nɛ nì tien' nnɔ. 31Uwien liike' u tien'
tibont tà kɛ nnɔ, ki laa' nì cinbe' ki mɔn. Nì biire' ki faa'. Wienluob daali
ninɔ.

2 Nnɔ nɛ Uwien là ñɛn' kutaaku nin kitink nin tibont tà kɛ là te kutaaku
nin kitink bo ki gben'. 2Uwien sɔn' ki gben' u'tuonl kɛ ma nnɔ, u taa'

wienlole daali nɛ ki fuore'. 3Uwien tien' wienlole bo mimɔnm, ki bore' wù
u'ba ki tien' u'yu, kimɛ u là ñɛn' ki gben' tibont kɛ nɛndaali nɛ ki fuore'.

Edɛnn ya kpɛmɔnmɔnbu.

4Uwien là ñɛn' kutaaku nin kitink ma, u là ñɛn' tù nnɔ nɛ.
Yonbdaan Uwien là ñɛn' kutaaku nin kitink ma, 5Fɛtuku kuba kpein

ŋa là te kitink bo, nɛ muɔku kuba kpein mɔ ŋa là pɛn', kimɛ Yonbdaan
Uwien ŋa laan là cère' utaa nii' kitink bo. Nil ŋa là te ŋɔ kí ko kitink.
6Ama kumɛ̀nku nɛ là luh nɛ kitink niireh.

7Yonbdaan Uwien taa' titɛnt ki tien' unisaal, ki piebe' u'miɛn ni
mifuobm nɛ unisaal kpɛnde' unifuob. 8Nɛn saan nɛ Yonbdaan Uwien kon'
bukpɛmɔnmɔnbu buba Edɛnn ya du ni lɛnpuoli bó, ki bule' isiin, ki taa' u
tien' unisaal wà nnɔ ki kuɔn' len. 9Yonbdaan Uwien cère' isiin kɛ ya bol
pɛn' ki ŋmɔbe kuñuɔrku, ki liɛbe' ki mɔn' mijim. Busubu bùa dienh limiɛl
nin busubu bùa cèreh bi bɛndeh nà bre nin nà mɔnmɔ se bukpɛmɔnmɔnbu
nnɔ ni.

10Ukpen uba là te Edɛnn ya du ni ki puubeh ki sɔngdeh
bukpɛmɔnmɔnbu nnɔ. U là gbiire' ni'saan ikpen inan nɛ. 11Bi yih
ukpenkpiɛke ki teh Pisɔn, u ya kpen nɛ guɔn' ki linde' Abila ya du. Miñɔkm
te udu nnɔ ni. 12Miñɔkm nnɔ cinbe' ki mɔn. Len là ŋmɔbe misusiim mà
nuh ki ŋmɛ bi yih mɛ bideliyɔm nin itɛn yà ya daaku faa bi yih yɛ̀ Oniks
nnɔ. 13Bi yih ukpenlie ki teh Giyonn. U ya kpen nɛ guɔn' ki linde' Kus ya
du. 14Bi yih ukpen ntaa ki teh Tigr. U ya kpen nɛ puubeh Asiri ya du ya
lɛnpuoli bó. Bi yih ukpen nnan ki teh Efrat.

15Yonbdaan Uwien taa' unisaal ki tien' Edɛnn ya kpɛmɔnmɔnbu ni ŋɔ
wɔ ń li koh kitink, ki guh kɛ̀. 16Yonbdaan Uwien bile' unisaal liwɔbl ki
ye:«A li fre kí mɔ bukpɛmɔnmɔnbu buu ni ya siin kɛ ya bii. 17Ama ŋa ń
mɔ busubu bùa cèreh bi bɛndeh nà bre nin nà mɔn ya bil. Kimɛ lidaali là
a li mɔ lɛ̀ nnɔ, a lì li kpo nɛ. 18Yonbdaan Uwien ye : «Na mɔn ujɛ ń li te
u'baba. N li tien utotorkɛ wà li dɛ̀kre u'bo kí de wɔ. 19Yonbdaan Uwien
taa' titɛnt ki tien' kumuɔku ni ya wɛnt kɛ nin paaki ya nuɔn kɛ, nɛ ki tuke'
tu'kɛ ki baa' ujɛ saan ŋɔ wɔ ń liike u li yin tù kí ye ba. U là yíe kiwɛnfuobk
kɛ ń li tuke ujɛ li yin kɛ̀ liyel là nɛ. 20Ujɛ yin' iden ya wɛnt nin paaki ya
nuɔn nin kumuɔku ni ya wɛnt kɛ iyel. Ama wa laa' utotorkɛ wà dɛ̀kre'
wɔn. 21Nɛ Yonbdaan Uwien cère' u guɔn' ki gbɔkre'. U ñɛn' u'kenkenkɛle
uba, ki cère' tigbɛnɛnt tuɔre' ki jire' tu'ciɛnm. 22Yonbdaan Uwien là taa'
ujɛ ya kenkenkɛle nɛ ki tien' upii, nɛ ki tuke' wɔ ki baa' ujɛ saan. 23Nɛn
saan nɛ ujɛ ye : « Fɛnfɛnɔ ji ní wà sɔ yé n'kpɔb ya kpɔbl, kí yé n'gbɛnɛnt
ya gbɛnɛnku. Bi li yih wɔ upii nɛ, kimɛ bi ñɛn' wɔ ujɛ ni nɛ. 24Nɛn nɛ cère'
ujɛ li daan u'baa nin u'naa, nɛ wɔn nin u'po ń taan, nɛ bɛn bile ń taan kí
tien unibaab. 25Ujɛ nin u'po kɛ là te imufin nɛ, uba ŋa ŋmɔbe tɔ bo fɛ.

Uwien ŋɔre' Adam nin Efa Edɛnn ya kpɛmɔnmɔnbu ni.

3 Yonbdaan Uwien là ñɛn' kumuɔku ni ya wɛnt tà kɛ nnɔ ni, uwɛ nɛ là
cinbe ki ŋmɔbe ucekn. Lidaali liba u niire' upii ki ye:Uwien mɔnbe ki

ye ''Ni la mɔ bukpaabu buu ni ya subu buba mɔnɔn ya bii-iia?'' 2Nɛ upii
jiin' uwɛ ki ye: ti li fre kí ji bukpaabu ni ya sibii. 3Ama, busubu bùa se
bukpaabu ya siik ni ya sibii wɔn, Uwien tɔke' tɛ ki ye ti la mɔ yì, ki la mɛ
yì ŋɔ ki la kpo. 4Nɛ uwɛ tɔke' upii ki ye: «Na ń kpo ka. 5Kimɛ Uwien bɛn

a 3.1 Bi li fre kí liɛbe kí lɛbre ki ye:Ni la mɔ bukpaabu buu ni ya siin kɛ ya bi

ki ye lidaali là ni li mɔ yì nnɔ, ni'nun li wende, nɛ ni li te tɛn wɔn Uwien,
ki bɛn nà mɔn nin nà bre.

6Upii laa' busubu nnɔ ya bii ya ŋmɔbe kuñuɔrku, ki mɔn' mijim, kí li
fre kí de unil miyɛnfuom. Nɛ u pɔn' lisibil liba ki mɔ', ki de' u'cɛ wà là te
nin wɔ, nɛ u'mɔ mɔ'. 7Bi'kɛ bile ya nun wende', nɛ bi bɛnde' ki ye bi se
imufin nɛ. Nɛ bi bɛre' tikɛnkɛnfɛr ki yen' bi'ciɛmu ni.

8Kutaajuɔku, bi lá cii' Yonbdaan Uwien ya niɛke bó, u te ki cuonh
bukpaabu nnɔ ni ma nnɔ, nɛ bi sɛn' ki bɔle' bukpaabu ya siin ni.
9Yonbdaan Uwien yin' ujɛ ki niire' wɔ ki ye:«A te lɛ saan-i?» 10Nɛ u jiin'
ki ye: N cii' a'niɛke bó bukpaabu ni, nɛ bujɛwaanbu cuo' ni, kimɛ n te
limufinl, nɛ ki sɛn' ki bɔle'. 11Yonbdaan Uwien ye : Ŋmɛ tɔke' ŋɛ ki ye a te
limufinl-i? A mɔ' n là pien' ŋɛ a la mɔ busubu bùa nnɔ ya bil bi? 12Nɛ ujɛ
jiin' ki ye: «A de' nni upii wà nnɔ, wɔn nɛ de' nni lisibil nnɔ n mɔ'. 13Nɛn
saan nɛ Yonbdaan Uwien niire' upii ki ye : Bɛ cère' a tien' nnɔ? Upii jiin'
ki ye: Uwɛ nɛ lɛre' nni, nɛ n mɔ'. 14Nɛ Yonbdaan Uwien tɔke' uwɛ ki ye:

«kí ñɛ a tien' nnɔ ma, n ŋɛ' ŋɛ miŋùum.
Kumuɔku ni ya wɛnt kɛ ya bol ni,
sin baba nɛ li fuunh a'benku bo,
ki li jinh titɛnt
haali kí ti baa a'miɛl ya gbenm. 15N ble' nà sɔ: sin nin

upii li kpɛnde binɛnnɛndb.
kinɛnk nnɔ li te a'lontunku nin upii ya lontunku ya sɛsiɛke.
Upii ya lontunku yaab li mɛre a'yul,
nɛ sin li kɛ̀re bi'tɛjunkpaan.

16Uwien tɔke' upii ki ye:
«N li pukn ŋɛ ijɛnd uyo wà a li punbe.
A li maa ijɛnd ni nɛ.
A'cɛ li ŋmɔbe ŋɛ kudɔku nɛ,
nɛ u li ŋmɔbe a'bo mituɔm.»

17Nɛ ki tɔke' ujɛ ki ye: «Kí ñɛ a cii' a'po ya ñɔbu bó ki mɔ' n là pien' ŋɛ
a la mɔ busubu bùa ya bil ma nnɔ,

Kí ñɛ sin bo
n li ŋɛ kitink miŋùum.
A'gbɛnɛnt li be

nɛ ki yaan á lɛ a'jiejikaar haali kí ti baa a'miɛl ya gbenm.
18Sin bo
n li cère tikonkonsir kɛ ya bol ń pɛ kitink bo.
A li jinh
ikpàan ni ya bonpɛkaar nɛ.
19Kí yaan á lɛ tijier ki ji nnɔ
Kutontonku li ñɛ a'yutunl bo nɛ ki yaan,
haali kí li ŋmɔŋmɔbe kí tì liɛbe a ñɛn' kitink kà ni
Kimɛ a yé titɛnt, nɛ a li liɛbe titɛnt ni nɛ.

20Adam yin' u'po Ɛfa, nì tingi si ''Limiɛl'' kimɛ wɔn nɛ yé unisaal kɛ ya
naa. 21Yonbdaan Uwien taa' tiwɛnkobr ya gbɔnt ki tien' tikpɛcɛr ki goln'
Adam nin u'po. 22Nɛn saan nɛ Yonbdaan Uwien ye: «Fɛnfɛnnɔ, unisaal ji
naan tɛn tinbi sɔ, ki bɛnde' nà mɔn nin nà bre. Ti ji ń pien wɔ ŋɔ u la tɛ̀nde
unuɔ kí puɔ limiɛl ya subu ya bil kí mɔ, ki ji ń li te kaa ŋmɔbe kuum.»
23Nɛ Yonbdaan Uwien ŋɔre' unisaal ki ñɛn' Edɛnn ya kpɛmɔnmɔnbu ni ŋɔ
wɔ ń li koh kitink kà u là ñɛn' ki'ni nnɔ. 24U ŋɔre' Adam ma nnɔ, nɛ ki
sien' Serubɛnmbɛ bukpaabu nnɔ ya lɛnpuoli nin kujusieku kù lɛbreh ni'kɛ
bó ki windeh miɛbu miɛbu, ŋɔ bɛ ń li gu usɛn wà joh limiɛl ya subu bó
nnɔ.

Kayinn nin Abɛl ya gbɛr.

4 Adam duɔn' nin u'po Ɛfa, nɛ u punbe' ki maa' Kayinn nɛ ki ye:
Yonbdaan tore' nni n maa' ujɛ. 2U liɛbe' ki maa' Kayinn ya waakɛ

Abɛl. Abɛl yé uwɛnkpaal, nɛ Kayinn yé ukpaal. 3Uyo uba Kayinn taa'
tikpɛjier ki pun' Uwien. 4Nɛ Abɛl mɔ taa' u'wɛndiekaar ni ya pebukpiɛmu
ki kòre' ki ñɛn' nà bó ŋmɔbe mikpɔm ki pun' Yonbdaan. Yonbdaan ya yɛm
sɔnge' Abɛl nin u'pum bo. 5Ama u'yɛnm ŋa sɔnge' Kayinn nin u'pum bo.
Kayinn ya benku ni ben' ki gbien', nɛ u'nun bó saa'. 6Nɛ Yonbdaan niire'
Kayinn ki ye: Bɛ tien' a'benku ni ben', nɛ a'nun bó saa' nɔ nnɔ? 7 Imɔ̀n, a
tien' nà mɔn la, a'nun bó li mɔn nɛ. Ama ŋa tien' nà mɔn la, a li bɛn ki ye
ibiɛre dɔ a'nañɔbu ni ki gɔngeh ŋɛ. Ama sin, á faake nin yì. 8Ama Kayinn
tɔke' u'waakɛ Abɛl ki ye bɛ ń jo ukpaabó. Bi te' ni'bó ma nnɔ, nɛ Kayinn
cuo' Abɛl ki ku'. 9Nɛ Yonbdaan niire' Kayinn ki ye: «A'waakɛ Abɛl te la?»
Nɛ u jiin' ki ye: «Ma bɛn, n yé n'waakɛ ya guguurl nɛ-ɛ?» 10Nɛn saan nɛ
Uwien liɛbe' ki ye: «A tien' bɛ sɔ? A'waakɛ ya sɛnm ya wuure ñɛn' kitink bo

ki baa' n'bùol. 11Fɛnfɛnnɔ a yé miŋùum ya nil nɛ, n ŋɔre' ŋɛ kitink kà ñun'
a ku' a'waakɛ Abɛl wà ya sɛ̀m nnɔ bo nɛ. 12A kon' kitink bo la, na ń luon
mɔnmɔnm. A li yé ulinlind nɛ, ka ń li ŋmɔbe kɛkɛlbuol kitink bo.» 13Nɛ
Kayinn tɔke' Yonbdaan ki ye: «A dɛre' n'tubl nì faake ki kɛnde'-a. 14Liike
a ŋɔre' nni kitink kiɛ bo sɔ dinnɔ, n li jɛnde a'nun bó nɛ kí tí bɔle. N li yé
ulinlind nɛ, ka ń li ŋmɔbe kɛkɛlbuol kitink bo. Nɛ unil wà kɛ lɛke' n'bo la,
udaan li ku nni nɛ. 15Nɛ Yonbdaan tɔke' Kayinn ki ye: Kayi unil ku' ŋɛ la,
bi li ku binib bilole nɛ kí tù lifɛnl. Nɛn saan nɛ Yonbdaan diɛke' Kayinn
ŋɔ unil wà kɛ tì lɛke' u'bo la, udaan la ku wɔ. 16Kayinn jɛnde' Yonbdaan
ya nun bó ki bure' ki tì kɛ̀le' Nod ya tinfɛnm ni, Edɛnn ya lɛnpuoli bó.
17Kayinn là duɔn' nin u'po, u punbe' nɛ ki maa' Enɔk. U là caan' udu uba,
nɛ ki taa' u'bijɛ Enɔk ya yel ki yin' wù. 18Enɔk maa' Irad, nɛ Irad maa'
Mehuyaɛl, Mehuyaɛl maa' Metusaɛl, nɛ Metusaɛl mɔ maa' Lemɛk.

19Lemɛk là kuɔn' bipiib bile nɛ, bi yih uba Ada, nɛ ki yih ulie Sila.
20Ada maa' Yabal, wà là yé bà kɔ ininbon ni, ki dieh tiwɛnt ya yaajɛ.
21U'waakɛ ya yel si Yubal, wà là yé bibiɛñib nin biwolpieb ya yaajɛ.
22Nɛ Lemɛk ya polie Sila mɔ maa' Tubal-Kayinn wà là taah tikumɔnt nin
tikubɔnt ki ŋmaah tibont. Tubal-Kayinn ya waakɛ kibupiik ya yel si Nama
nɛ.

23Lidaali liba nɛ Lemɛk tɔke' u'puob Ada nin Sila ki ye:
N'puobɛ, cenge mɛn n li ye ba. Pele mɛn ni'tub kí cenge n li ye ba.
Unil bunge' nni la, n li ku wɔ nɛ.
Kibuk ñi nni la, n li ku kɛ̀ nɛ.
24Kimɛ nì yé
bi tù' Kayinn bo lifɛnl bolm milole la,
bi li tù Lemɛk bo bolm pilole nin milole nɛ.

25Adam liɛbe' ki duɔn' nin u'po, u maa' kibujɛbuk nɛ ki yin' kɛ̀ Sɛt, kimɛ
u ye: Uwien de' nni kibujɛbuk ki lère' Abɛl wà Kayinn là ku' wɔ nnɔ.

26Sɛt mɔ maa' kibujɛbuk, nɛ ki yin' kɛ̀ Enɔs. U ya yo nɛ bi cin' ki kàareh
Uwien ki yih wɔ Yonbdaan.

Kí cin Adam kí tí baa Nowe ya yo

5 Adam ya lɔntunku yaab ya yel sɔ. Uwien là ñɛn' unil ma, u là ñɛn'
wɔ ki nɛnge' wɔn Uwien nɛ. 2Uwien là ñɛn' ujɛ nin upii nɛ, ki tien' bɛ

mimɔnm. U ñɛn' bɛ lidaali là kɛ nnɔ' nɛ ki yin' bɛ unisaal.

3Adam là ŋmɔbe ibin kobk nin pita, nɛ ki maa' kibujɛbuk, kì cinbe ki
naan wɔ ki tì gben'. U yin' kɛ̀ Sɛt. 4Adam maa' Sɛt ma, u liɛbe' ki tien' ibin
kobiniin nɛ. U maa' mubujɛbutɔmu nin mubupiimu. 5Adam là ŋmɔbe ibin
kobiwɛ nin pita, nɛ ki yaan ki kpo'.

6Sɛt là ŋmɔbe ibin kobk nin iŋun, nɛ ki maa' Enɔs. 7Sɛt maa' Enɔs ma, u
tien' ibin kobiniin nin ilole nɛ. U maa' mubujɛbutɔmumu nin mubupiimu.
8Sɛt là ŋmɔbe ibin kobiwɛ nin piik nin ile nɛ kí yaan ki kpo'.

9Enɔs là ŋmɔbe ibin piwɛ, nɛ ki maa' Kenann. 10Enɔs maa' Kenann ma,
u liɛbe' ki tien' ibin kobiniin nin piik nin iŋun nɛ. U maa' mubujɛbutɔmu
nin mubupiimu. 11Enɔs là ŋmɔbe ibin kobiwɛ nin iŋun, nɛ ki yaan ki kpo'.

12Kenann là ŋmɔbe ibin pilole, nɛ ki maa' Malaliɛl. 13Kenann maa'
Malaliɛl ma, u liɛbe ki tien' ibin kobiniin nin pinan nɛ. U maa'
mubujɛbutɔmu nin mubupiimu. 14Kenann là ŋmɔbe ibin kobiwɛ nin piik,
nɛ ki yaan ki kpo'.

15Malaliɛl là ŋmɔbe ibin piluob nin iŋun, nɛ ki maa' Yerɛd. 16Malaliɛl
maa' Yerɛd ma, u liɛbe' ki tien' ibin kobiniin nin pita nɛ. U maa'
mujɛbutɔmu nin mubupiimu. 17Malaliɛl là ŋmɔbe ibin kobiniin nin piwɛ
nin iŋun, nɛ ki yaan ki kpo'.

18Yerɛd là ŋmɔbe ibin kobk nin piluob nin ile, nɛ ki maa' Enɔk. 19Yerɛd
maa' Enɔk ma, u liɛbe' ki tien' ibin kobiniin nɛ. U maa' mubujɛbutɔmu nin
mubupiimu. 20Yerɛd là ŋmɔbe ibin kobiwɛ nin piluob nin ile, nɛ ki yaan
ki kpo'.

21Enɔk là ŋmɔbe ibin piluob nin iŋun nɛ, ki maa' Metusela. 22Enɔk
maa' Metusela ma nnɔ, u cuon' nin Uwien haali ibin kobita nɛ. U maa'
mubujɛbutɔmu nin mubupiimu. 23Enɔk là tien' ibin kobita nin piluob nin
iŋun nɛ. 24Enɔk là cuon' nin Uwien ma nnɔ, nɛ bà ji laa' wɔ kimɛ Uwien
là taa' wɔ kuum ŋa jin wɔ.

25Metusela là ŋmɔbe ibin kobk nin piniin nin ilole, nɛ ki maa' Lemɛk.
26Metusela maa' Lemɛk ma, u liɛbe' ki tien' ibin kobilole nin piniin nin
ilole nɛ. U maa' mubujɛbutɔmu nin mubupiimu. 27Metusela là ŋmɔbe ibin
kobiwɛ nin piluob nin iwɛ, nɛ ki yaan ki kpo'.

28Lemɛk là ŋmɔbe ibin kobk nin piniin nin ile, nɛ ki maa' kibujɛbuk.
29U yin' kɛ̀ Nowe nɛ ki ye: kibuk ka sɔ li de tɛ lifuorl kitink kà Uwien
ŋɛ kɛ miŋuum nnɔ bo ya tùon ya jɛnd ni.b 30Lemɛk maa' Nowe ma, u
liɛbe' ki tien' ibin kobiŋun nin piwɛ nin iŋun nɛ. U maa' mubujɛbutɔmu

b 5.29 Nowe ya tingi si ijɛnd nɛ

nin mubupiimu. 31Lemɛk là ŋmɔbe ibin kobilole nin pilole nin ilole, nɛ
ki yaan ki kpo'. 32Nowe là ŋmɔbe ibin kobiŋun nɛ ki maa' Sɛnm nin Sam
nin Yafɛt.

Uwien taa' migɛ̀ndm wɔ ń gben uŋɛndun

6 Binib cin' ma ki pɔreh utingbɛn bo, ŋɔ ki maa' mubupiimu nnɔ,
2uwien ya bijiɛb laa' mubupiimu nnɔ mɔn, nɛ ki taa' i'yɛnm sɔnge bà

bo nnɔ ki kuɔn'c. 3Nɛn saan nɛ Yonbdaan ye: «Ma ń fre kí daan n'fuobm
ń li tuu ki te unisaal ni, kimɛ unisaal yé tigbɛnɛnkuont nɛ. Wa ń wuɔke kí
gɛ̀bre ibin kobk nin pile.» 4Uyo nnɔ, ki laa' tinisier te uŋɛndun ni. Uwien
ya bijiɛb là kuɔn' binib ya bisiɛb ki maa' bɛn nɛ. Bɛn nɛ là yé uyo bo
bitɔdɛnb uŋɛndun ni. 5Yonbdaan laa' binib teh mibiɛrm uŋɛndun ni nì tì
kɛnde', nɛ bi'yɛnm kɛ ji lì tuu ki pɛ nà bre ya tienm baba bo nɛ. 6Nɛ Uwien
ya yɛnm saa', u gbiɛnde' nin u ñɛn' unisaal ma kitink bo. 7Yonbdaan ye:
n li cère n ñɛn' binib bà kitink bo nnɔ ń kpo kí gben, kí cère tiwɛnkobr
nin nà kɛ bɛlnh nin inuɔn mɔ ń kpo kí gben, kimɛ n gbiɛnde' nin n tien'
tù ma. 8Ama Yonbdaan juoke' Nowe.

Uwien ŋmiɛn' Nowe

9Nowe ya gbɛr sɔ. Nowe là yé unil wà cuube nɛ, ki cuon' nin Uwien
uyo nnɔ ya nib ni, ki kpe Uwien ya sɛn. 10U maa' mubujɛbumu muta:
Sɛnm nin Sam nin Yafɛt. 11Uwien ya nun bó kitink là kɔn' tijɔknt, nɛ tijɛr
gbe ni'kɛ saan. 12Uwien liike' kitink ki laa' kì kɔn' tijɔknt, kimɛ unil kɛ ji
là sɔnh tijɔknt ya tùon nɛ. 13Nɛ u tɔke' Nowe ki ye: «N taa' migɛ̀ndm ń
boln unisaal kitink bo, kimɛ bi gbien' tijɛr kitink bo ŋɔ. N li boln bɛ kitink
bo. 14Á taa idɔ yà faa kí tien buñɛrciɛnbu sin nin a'den yaab ní kɔ len.
Á gbiire buñɛrciɛnbu nnɔ tidur tidur, kí taa kɔtaar kí bɔln bu'puoli nin
benku ni. 15Buñɛrbu nnɔ ya fɔkn li te mɛta kobk nin piŋun, bu'piɛn mɛta
pile nin uŋun nɛ bu'fɔkn paaki bó mɛta piik nin uŋun. 16Á tien buñɛrbu
nnɔ ya kɛle ni bunañɔbu, kí tuɔn itɔtuɔn ita, nɛ kí daan mɛtajenl ya fɛnm
ŋɔ kí pin. 17Min, ń li cère miwuɔm ń baa kitink bo, kí ji nà kɛ fuobe. Nà
kɛ te kitink bo li kpo. 18Ama n li cuo kujɔtieku nin ŋɛ. Á li kɔ buñɛrbu ni,
sin nin a'po nin a'bijiɛb nin a'yaabisiɛb. 19Tiwɛnfuobt kɛ ni, á taa wɛnbol

c 6.2 Niɛ saan wien ya bijiɛb li fre ki yé Sɛt ya bijiɛb bii Uwien ya tondb bii paak bó yaab

kɛ wɛnbol ya wɛnt tule, kipiik nin kijɛk kí kuɔn a'bùol buñɛrbu ni ŋɔ tu
la kpo. 20Wɛnbol kɛ wɛnbol ni, kipiik nin kijɛk: inuɔn nin tiwɛnkobr nin
tiwɛnt tà bɛlnh ya bol, ni'kɛ li baa a'saan ŋɔ ki la kpo. 21A taa tijier kɛ ya
bol kí sien a'saan ŋɔ nɛ ń li yé sin nin tiwɛnt nnɔ kɛ ya jiejikaar, ŋɔ ni li
ŋmɔbe tijiejikaar sin nin tun kɛ. 22Nowe tien' nnɔ, u tien' tɛn Uwien là ye
wɔ ń tien ma nnɔ kɛ.

Nowe kɔn' buñɛrciɛnbu ni

7 Yonbdaan tɔke' Nowe ki ye: « Kɔ buñɛrciɛnrbu ni sin nin a'den yaab
kɛ, kimɛ n laa' uyo wuu ya binib kɛ ni sin baba nɛ cuube. 2Taa tiwɛnt

tà ŋa ŋmɔbe jɔknt, kijɛk nin kisiɛk,bolm milole bo,kí taa tiwɛnt tà kɛ
ŋmɔbe tijɔknt ya bol, kijɛk nin kisiɛk, 3kí taa tibonlaankaar kijɛk nin
kisiɛk,haali bolm milole, ŋɔ tiwɛnt bugbɛn ya bol la bole kitink bo. 4Kimɛ
nì sien' idɛn ilole, n li cère utaa ń nii kitink bo ki li ŋmɔbe iwien pinan
nin tiñɔnt pinan. N li cère n ñɛn' tibonfuot tà nnɔ ń kpo kí gben kitink bo.
5Nowe tien' Uwien là ye wɔ ń tien nà kɛ nnɔ.

Miwuɔm

6Miwuɔm là kɔn' kitink bo ki laa' Nowe ŋmɔbe ibin kobiluob nɛ. 7U là
kɔn' buñɛrciɛnbu ni wɔn nin u'po nin u'bijiɛb nin u'yaabisiɛb ŋɔ miwuɔm
la kun' nin bɛ. 8Tiwɛnt tà ŋmɔbe tijɔknt nin tà ŋa ŋmɔbe jɔknt nin inuɔn
nin nibonn nà kɛ cuonh kitink bo 9baa' tulele, kijɛk nin kisiɛk, ki kɔn'
bunɛrciɛnbu nnɔ ni tɛn Uwien là wuɔn' Nowe ma bo. 10 Idɛn ilole ya puoli
bo, miwuɔm kɔn' kitink bo. 11Nowe ya bin kobiluob ya ŋmaal le ya wien
piik nin ilole daali, nidaali kɛ dɛnting ya ñunbun kɛ pure' ki tɔh ki ñɛh
kitink bo, nɛ miñunm wule kitink bo tɛn kutaaku nɛ kɛre'. 12Utaa cin'
ki niih kitink bo, ki tien' iwien pinan nin tiñɔnt pinan. 13Nɛn daali nɛ
Nowe kɔn' buñɛrciɛnbu ni wɔn nin u'bijiɛb Sɛnm nin Sam nin Yafɛt nin
u'yaabisiɛb. 14Kumuɔku ni ya wɛnt kɛ ya bol nin iden ya wɛnt kɛ ya bol là
kɔn' buñɛrciɛnbu nnɔ ni nɛ, nin nibonn nà kɛ cuonh kitink bo ya bol nin
inuɔn kɛ ya bol nin tibonlaankaar kɛ ya bol . 15Tibonfuobt kɛ ya bol là
kɔn' buñɛrciɛnbu ni Nowe saan tulele. 16Wɛnbol kɛ wɛnbol baa' kijɛk nin
kisiɛk ki kɔn' buñɛrciɛnbu ni tɛn Uwien là wuɔn' Nowe ma bo. Nɛn saan
nɛ Uwien là piin' ki paan' Nowe bo. 17Miwuɔm tien' idɛn pinan. Miñunm

kɔn' ki gbien' ma nnɔ, nɛ ki fìn' buñɛrciɛnbu nnɔ ki pùkn'. 18Miñunm là
kɔn' ki yɛbre' ki pukn', nɛ buñɛrciɛnbu puuke uñungbɛn bo. 19Miñunm
kɔn' ki pukn' haali ki tì prè' ijɔfɔkfɔkr kɛ bo. 20Miñunm kɔn' ki pukn' ki
pre' ijuɔn bo, ki baa' mɛta ulole nin lijenl. 21Tibont tà kɛ là fuobeh kitink
bo là kpo' nɛ: Tibonlaankaar nin iden ya wɛnt nin kumuɔku ni ya wɛnt
nin nibonn nà kɛ cuonh kitink bo nin binib kɛ. 22Nibonn nà kɛ là te liwɛl
bo ki fuobe ki fuoreh là kpo' nɛ. 23Uwien là cère' nibonn nà kɛ fuobeh
kitink bo kpo' ki gben'. Unisaal nin tiwɛnt nin nibonn nà kɛ bɛlnh kitink
bo nin inuɔn kɛ kpo ki gben', tu'kɛ là kpo kitink bo nɛ kpɛkpɛli. Nì là ti
sien' Nowe nin binib bà là kɔn' buñɛrciɛnbu ni nnɔ baba nɛ.

24Miwuɔm là tien' kitink bo idɛn kobk nin piŋun nɛ.

8 Uwien ŋa sunde' Nowe nin kumuɔku ni ya wɛnt nin iden ya wɛnt tà
kɛ là te nin wɔ buñɛrciɛnbu ni nnɔ bó. Uwien cère' mitafaam miba

jon' kitink bo, nɛ miñunm cin' ki kùoreh. 2Dɛnting ya ñunbun kɛ pɔle',
kutaaku ya bon kɛ mibn', nɛ utaa sere' ka ji niih. 3Miñunm là cin' ki fuɔnh
waamu waamu kitink bo. Miñunm là wuɔke' ki baa' idɛn kobk nin piŋun
nɛ ki cin' ki kùoreh. 4Ŋmaallole ya wien piik nin ilole daali, buñɛrciɛnbu
nnɔ tì sere' Ararat ya juɔn ya paaki. 5Miñunm là kùoreh nɛ haali ki tì baa'
ŋmaal piik. Ŋmaal piik ya wenkpiɛke ya daali, ijuɔn ñiire' ní.

6 Idɛn pinan gɛ̀bre', nɛ Nowe piire' u là tien' libonl là buñɛrciɛnbu bo
nnɔ. 7U ñɛn' ukankaan uba, nɛ u laanh ki joh ki liɛbeh ní haali miñunm
ŋmɔŋmɔbe ki tì fuɔre'. 8Nɛ Nowe ñɛn' unɛnjel ki wiɛ' ŋɔ wɔ ń liike
miñunm fuɔre' kitink bo bii ma fuɔre'. 9Ama unɛnjel nnɔ ŋa laa' u li kɛ̀le
na'saan kimɛ miñunm là biɛ ki pre' kitink bo nɛ. Nɛ u liɛbe' ní Nowe saan
buñɛrciɛnbu ni. Nowe tɛnde' unuɔ ki cuo' unɛnjel ki kuɔn' buñɛrciɛnbu ni.
10U cère' nì tien' idɛn ilole, nɛ ki liɛbe' ki wiɛ' unɛnjel u ñɛn' buñɛrciɛnbu
ni ki bure'. 11Unɛnjel nnɔ liɛbe' ní Nowe saan kutaajuɔku bo, ki bɛ̀be'
olififaaku. Nɛn saan nɛ Nowe bɛnde' ki ye miñunm kùore' kitink bo. 12U
liɛbe' ki guure' idɛn ilole, nɛ ki tí wiɛ' unɛnjel u bure', ama wa ji liɛbe' ní
u'saan. 13Nowe ya bin kobiluob nin liba bo, uŋmaakpiɛk ya wenkpiɛke
daali, miñunm là fuɔre' kitink bo, nɛ Nowe kɛkre' buñɛrciɛnbu ki liike' ki
laa' kitink kuore'. 14Ŋmaalle ya dɛn pile nin ilole daali ki laa' kitink kuore'
ki gben' ŋɔ.

15Nɛn saan nɛ Uwien tɔke' Nowe ki ye: 16Ñɛ buñɛrciɛnbu ni, sin nin
a'po nin a'bijiɛb nin a'yaabisiɛb. 17Ñɛn' tiwɛnkobr tà kɛ ya bol te nin ŋɛ
buñɛrciɛnbu ni nnɔ, nin inuɔn kɛ ya bol nin nibonn nà kɛ cuonh kitink



Micincinm 8–9 12

bo ya bol, tù ń yɛre' kitink bo, kí pɔ̀re kí yɛbre kitink bo. 18Nɛ Nowe ñɛn'
buñɛrciɛnbu ni wɔn nin u'po nin u'bijiɛb nin u'yaabisiɛb. 19Nɛ tiwɛnkobr
kɛ nin nibonn nà kɛ cuonh kitink bo nin inuɔn kɛ mɔ ñɛn', liwɛnbol kɛ nin
li'cɛkl. 20Nowe mɛn' liponpuol ki de' Yonbdaan, ki taa' tiwɛnt nin inuɔn kɛ
ya bol ni tà ŋa ŋmɔbe jɔknt ki tien' lituɔrl là bi wìndeh li'wɛnt liponpuol
bo ki de' Yonbdaan. 21Yonbdaan cii' lituɔrl nnɔ ya nunuu ya ŋmaa bó,
nɛ ki ye : Ma ji li ŋɛ kitink miŋùum fiebu kí ñɛ unisaal bo. Nin unisaal lì
tuke' ibiɛre ya yɛnmaale ma kí ñɛ u'buwaam ni, ma ji li ku nibonn nà kɛ
ŋmɔbe limiɛl tɛn n tien' ma nɔ. 22Kitink te ki joh la,

ubonbule nin ujietaan,
kutontonku nin tiwɔr,
kusiɛku nin lifɛl,
kuñɔnku nin uwien ni
ŋa ń gben.

Uwien cuo' kujɔtieku nin Nowe

9 Uwien tien' Nowe nin u'bijiɛb mimɔnm ki tɔke' bɛ ki ye: ní maa,
kí pɔ̀re kí gbien kitink. 2Kitink bo ya wɛnkobr kɛ nin inuɔn kɛ nin

nibonn nà kɛ cuonh kitink bo nin ijɛn kɛ li fɛ̀nge nɛ ki gbien' nɛ. N taa' tu'kɛ
ki cɛ̀be' nɛ. 3Nà kɛ fuobe ki cuonh li yé ni'jier nɛ, tɛn n pun' nɛ kitink bo
ya bonpɛkaar ma bo. 4Ama ni la ŋmɔn wɛnk kí yekn' ki'sɛ̀m, kimɛ kiwɛnk
ya miɛl te ki'sɛ̀m ni nɛ. 5Ni'mɔ ya sɛ̀m yé ni'miɛl nɛ. Nɛn bo, kiwɛnk bii
unil wà li gben li ya miɛl nnɔ, n li niire' udaan bii kiwɛnk nnɔ limiɛl nnɔ
bó. N li niire wà kɛ u'ninjɛ ya miɛl bó.

6Unil wà wule' unil ya sɛ̀m la,
unil nɛ li wule udaan mɔ ya sɛ̀m,
kimɛ Uwien ñɛn' unisaal ki nɛnge' wɔn Uwien nɛ.

7Ama ninbi wɔn, maa mɛn, kí pɔ̀re kí yɛre kí gbien kitink. 8Uwien liɛbe'
ki tɔke' Nowe nin u'bijiɛb ki ye: 9N li cuo nin nɛ kujɔtieku, nin ni'lɔntunku
yaab bà li paan ni'puoli bó ní. 10Kujɔtieku nnɔ li te nin tiwɛnfuobt tà kɛ te
nin nɛ, ki ñɛn' buñɛrciɛnbu ni, tun si inuɔn nin iden ya wɛnt nin kumuɔku
ni ya wɛnt nin tà kɛ li pukn tu'bó kitink bo. 11N cuo' nin nɛ kujɔtieku kùa
nnɔ si:wuɔm ŋa ji li ji binib nin tiwɛnfuot kitink bo, nɛ wuɔm ŋa ji li ji
tink. 12Nɛ Uwien liɛbe' ki ye: nɛn nɛ yé n cuo' kujɔtieku kùa nin ninbi nin
tiwɛnfuobt kɛ nnɔ ya dìɛku. Kudìɛku nnɔ li tuu ki te ka ŋmɔbe gbenm.

13N kaan' n'gbɛngbɛnjɛpolkɛ kutaaku bo, ŋɔ wɔ ń li yé min nin kitink
ya jɔtieku ya dìɛku. 14N ti ń lá taan' titɛwɔlgbɔnt kutaaku bo uyo wà, nɛ
gbɛngbɛnjɛpolkɛ ñɛn' ki kɛ̀le' kutɛwɔlgbɔnku bo la, 15n li tiɛre kí ye n cuo'
kujɔtieku nin ninbi nin kitink bo ya wɛnbol kɛ, nɛ miwuɔm ŋa ji li kɔ kí
ji binib nin tiwɛnfuobt. 16Gbɛngbɛnjɛpolkɛ li ñɛ kí kɛ̀le kutɛwɔlgbɔnku
bo, nɛ ń lɛ kí tiɛre n cuo' kujɔtieku kùa ŋa ŋmɔbe gbenm nin ninbi nin
tiwɛnfuobt tà kɛ te kitink bo nnɔ bó. 17Uwien tɔke' Nowe ki lere' ki ye:
gbɛngbɛnjɛpolkɛ nɛ yé n cuo' kujɔtieku kùa nin kitink bo ya bonfuobt kɛ
nnɔ ya dìɛku.

Nowe ya bijiɛb

18Nowe ya bijiɛb bà là ñɛn' buñɛrciɛnbu ni si Sɛnm nin Sam nin Yafɛt
nɛ. Sam nɛ yé Kanaan ya baa. 19Nowe ya bijɛtaarb bà sɔ maa' ki pɔre'
ki gbien' kitink. 20Nowe cin' ki kon' kitink, ki caan' bi taah tisir tà ya bi
ki ŋɛh fɛn nnɔ. 21U ñun' fɛn ki yibe', nɛ ki gore' kɛkɛ ki daan' limufinl
u'ninbonl ni. 22Kanaan ya baa Sam laa' u'baa' ya mufinl, nɛ ki ñɛn' ki
tì tɔke' u'ninjɛlierb. 23Nɛn saan nɛ Sɛnm nin Yafɛt taa' bukpɛlbu ki pre'
bi'gbegbel bo, ki cuon' lisinsinl ki kɔn' bi'baa' ya ninbonl ni ki tì pibn' u'fɛ
bo. Bi là sikre' bi'baa inun ma nnɔ nɛ ka laa' u'fɛ. 24Nowe yibre' ma nnɔ,u
cii' u'bijɛ uwaal tien' nà. 25Nɛn saan nɛ u ye:

kanaan ń kpɛnde miŋùum ya nil.
wɔ ń li ye u'ninjiɛb ya yonbe kɛ ya yonb,

26Nɛ ki liɛbe' ki ye:
Yonbdaan Sɛnm ya wien ń teke kupɛnpɛku.
Kanaan ń li yé Sɛnm ya yonb.
27Uwien ń cère Yafɛt ya tinfɛnm ń yɛbre,
ama wɔ ń li kɔ Sɛnm ya ninbon ni,
Nɛ kanaan ń kpɛnde Yafɛt ya yonb.

28Miwuɔm gɛ̀bre' ma nnɔ, Nowe liɛbe' ki tien' ibin kobita nin piŋun nɛ
kitink bo. 29U kpo' ki laa' u ŋmɔbe ibin kobiwɛ nin piŋun nɛ.

Nowe ya bijiɛb ya lɔntunku yaab.

10Miwuɔm gɛ̀bre' ma nnɔ, Nowe ya bijiɛb Sɛnm nin Sam nin Yafɛt
maa' mubujɛbumu. Bi'lɔntunku yaab ya yel sɔ:

2Yafɛt ya bijiɛb: Gomɛr nin Magɔg nin Madayi nin Yafann nin Tubal
nin Mesɛk nin Tiras. 3Gomɛr ya bijiɛb: Asikenas nin Lifat nin Togarma.
4Yafann ya bijiɛb: Elisa nin Tarsis nin kitim nin Lodanim. 5Bɛn nɛ là pɔre'
inibol yà kɛ kɔ idek bo nnɔ. Linibol kɛ là kɔ li'tink bo ki ŋmɔbe li'lenm
nin li'dur.

6Sam ya bijiɛb: Kus ni Misrayim nin Put nin Kanaan. 7Kus ya bijiɛb sɔ:
Seba nin Habila nin Sabita nin Lagma nin Sabteka. Lagma ya bijiɛb si Saba
nin Dedann nɛ. 8Kus liɛbe' ki maa' Nemirod. Wɔn nɛ là yé unikpiɛk wà
ŋmɔbe mitɔciɛnm kitink bo. 9U là yé unawaalciɛn nɛ Yonbdaan ya nun
bó, haali bi jɛbnh ki teh: Unawaalciɛn Yonbdaan ya nun bó tɛn Nemirod.
10U'tinfɛnm ya duciɛn là si Babɛl nin Erɛk nin Akad nin Kaline, idu nnɔ kɛ
là yé Sineyar ya du nɛ. 11Nemirod siere' udu nnɔ ni ki bure' Asiri. U caan'
Ninif nin Lehobɔtiir nin Kela 12nin Lesɛn. Lesɛn la te Ninif nin uduciɛn
Kela ya sɛsiɛke nɛ.

13Misrayim nɛ là yé Lud yaab nin Anɛm yaab nin Lehab yaab nin
Naftua yaab ya yaajɛ. 14Wɔn nɛ là yé Patros yaab nin Kaslua yaab nin
kaftɔr yaab mɔ ya yaajɛ. Kaslua yaab nɛ là maa' Filisti yaab.

15Kanaan maa' Sidɔn wà yé u'bujɛbukpiɛk nin Hɛt. 16Hɛt nɛ yé Sebusi
yaab nin Amɔr yaab nin Girgasi yaab nin 17Hefi yaab nin Arki yaab nin
Sini yaab nin 18Arfaditi yaab nin Semari yaab nin Hamati yaab ya yaajɛ.
Ni ya puoli bó, nɛ Kanaan ya dur yaab yɛyɛre'. 19Kanaan yaab ya tink
cin' Sidɔn nɛ, Gerar ya kɛle bó haali ki ŋmɔŋmɔbe ki tì baa' Gasa,Sodɔm
nin Gomɔr nin Adma nin Sebonn ya kɛle bó ki ŋmɔŋmɔbe ki tì baa' Lɛsa.
20Bɛn nɛ yé Sam ya yaabii, bɛn nin bi'dur nin bi'lenm nin bi'tinfɛnm nin
bi'bol. 21Yafɛt ya kpelɔ Sɛnm mɔ maa' mubujɛbumu. Wɔn nɛ yé Hebɛr
nin u'lɔntunku yaab ya yaajɛ. 22Sɛnm ya bijiɛb si Eram nin Asur nin
Aripakad nin Lud nin Alam nɛ. 23Aram ya bijiɛb si Us nin Hul nin Getɛr
nin Mas. 24Aripakad maa' Sela, nɛ sela maa' Hebɛr. 25Hebɛr maa' bijɛb
bile, bi yih uba Pelɛg, nì tingi si miyɛrm kimɛ u ya yo nɛ binib yɛyɛre'
kitink bo, nɛ ki yih u'waakɛ Yokitann. 26Yokitann maa' Almodad nin
Selɛf nin Hatisamafɛt nin Yera 27nin Hadoram nin Usal nin Dikla 28nin
Obal nin Abimayɛl nin Saba 29nin Ofir nin Hafila nin Yobab. Bɛn kɛ là yé
Yokitann ya bijiɛb nɛ. 30Bi là kɔ Mesa nin Sefar ya juɔn yà te lɛnpuoli bó
ya sɛsiɛke nɛ. 31Sɛnm ya lɔntunku yaab ninɔ, bɛn nin bi'dur nin bi'lenm
nin bi'tinfɛnm nin bi'bol. 32Nowe ya bijiɛb ya dur ni'nɔ, bɛn nin bi'dɛnsɛn
nin bi'bol. Miwuɔm gɛ̀bre' ma, bɛn nɛ yɛre' ki gbe uŋɛndun ni'kɛ saan. .

Babɛl ya dufɔfɔrkku

11 U ya yo, ki laa' kitink bo ya nib kɛ lienh lilenbol liba nɛ, nin
iñɔbon iba. 2Bi là ñɛn' ma lɛnpuoli ya tinfɛnm bó ní nnɔ, bi là

lɛke' kujɔlɔnku kuba bo Sineyar ya tinfɛnm ni, nɛ ki kɛ̀le' ku'ni. 3Nɛn
saan nɛ bi tɔke' tɔb ki ye: ti fii mɛn kí konde itɛn kí pule yì. Bi taa' bi
konde' itɛn yà nnɔ ki mɛh nin kɔtaar. 4Nɛ ki ye: Tí mɛ mɛn udu, tí mɛ
mɛn kudufɔfɔrkku ki tì kpɛle kutaaku, ŋɔ ti'yel ń kpere, ti la yɛre kitink
bo ni'kɛ saan.

5Yonbdaan jiire' paaki bó ní wɔ ń lá liike udu nin kudufɔfɔrkku kùa
binib là mɛh nnɔ. 6Nɛn saan nɛ Yonbdaan ye: Liike bi yé linibol liba sɔ,
ki lienh lilenbol liba. Bi cin' ma bo nɔ, bi bonde' nà kɛ la, bonn ŋa ń fre
kí jiɛ bɛ. 7Tí jiire ki ŋmɛ̀re bi'lenm, ŋɔ bi ji la ciih tɔb bó. 8Nɛ Yonbdaan
yɛre' bɛ ki jɛnde' kitink bo ni'kɛ saan, nɛ bi daan' udu nnɔ ya mɛm. 9Nɛn
nɛ cère' bi yin' udu nnɔ Babɛl, kimɛ Yonbdaan là ŋmɛ̀re' kitink bo yaab kɛ
ya lenm nɛn saan nɛ, ki yɛre' bɛ ni'kɛ saan kitink bo.

Kí ñɛ Sɛnm kí tì baa Abram

10Sɛnm ya lɔntunku yaab ya yel sɔ. Miwuɔm gɛ̀bre' ma, nì tien' ibin
ile ki laa' Sɛnm ŋmɔbe ibin kobk, nɛ ki maa' Aripakad. 11Ni ya puoli bó,
Sɛnm liɛbe' ki tien' ibin kobiŋun, ki maa' mubujɛbutɔmu nin mubupiimu.
12Aripakad ŋmɔbe ibin pita nin iŋun nɛ ki maa' Sela. 13Ni ya puoli
bó, u liɛbe' ki tien' ibin kobinan nin ita, nɛ ki maa' mubujɛbutɔmu nin
mubupiimu. 14Sela là ŋmɔbe ibin pita, nɛ ki maa' Hebɛr. 15Ni ya puoli
bó, u liɛbe' ki tien' ibin kobinan nin ita ki pukn', nɛ ki maa' mubujɛbutɔmu
nin mubupiimu. 16Hebɛr là ŋmɔbe ibin pita nin inan nɛ ki maa' Pelɛg.
17Ni ya puoli bó, Hebɛr liɛbe' ki tien' ibin kobinan nin pita, nɛ ki maa'
mubujɛbutɔmu nin mubupiimu.

18Pelɛg là ŋmɔbe ibin pita, nɛ ki maa' Lewu. 19Pelɛg maa' Lewu
ma nnɔ, u liɛbe' ki tien' ibin kobile nin iwɛ, nɛ ki maa' mubujɛbutɔmu
nin mubupiimu. 20Lewu là ŋmɔbe ibin pita nin ile, nɛ ki maa' Selug.
21Lewu maa' Selug ma nnɔ, u liɛbe' ki tien' ibin kobile nin ilole, nɛ ki
maa' mubujɛbutɔmu nin mubupiimu. 22Selug ŋmɔbe ibin pita, nɛ ki maa'
Nahɔr. 23Selug maa' Nahɔr ma nnɔ, nɛ ki liɛbe' ki tien' ibin kobile ki maa'
mubujɛbutɔmu nin mubupiimu. 24Nahɔr là ŋmɔbe ibin pile nin iwɛ nɛ, ki

maa' Tera. 25Nahɔr maa' Tera ma, u liɛbe' ki tien' ibin kobk nin piik nin
iwɛ nɛ, ki maa' mubujɛbutɔmu nin mubupiimu.

26Tera là ŋmɔbe ibin pilole, nɛ ki maa' Abram nin Nahɔr nin Harann.
27Tera ya lɔntunku yaab ya gbɛr sɔ. Tera là maa' Abram nin Nahɔr

nin Harann. Harann mɔ là maa' Lɔt. 28Harann kpo' u'yaajɛdu Ur ni, Kalde
yaab ya tinfɛnm ni, ki laa' u'baa laan ń fuobe. 29Abram nin Nahɔr kuɔn'
bipiib. Bi yih Abram ya po Sarayi, ki yih Nahɔr yɔ Milka. Milka là yé
Harann ya bisɛ nɛ. Harann là ŋmɔbe kibupiitɔk bi yih kɛ̀ Yiska. 30Sarayi
là yé uŋɔl nɛ, ka maa' buk. 31Tera là taa' u'bijɛ Abram nin u'yaabil lɔt,
u'bijɛ Harann ya bijɛ nin u'bijɛ Abram ya po Sarayi ki fii' Ur ni, Kalde
yaab ya tinfɛnm ni ki joh Kanaan. Bi tì baa' Haraan ya du ni ma nnɔ, nɛ
ki kɛ̀le'. 32Tera tien' ibin kobile nin iŋun nɛ ki kpo' Haraan ya du ni.

